
Nafarroako Gobernuak tximinia duten etxebizitzetarako emandako gomendioak 
Aurreko asteburuan, Nafarroako Larrialdietako Agentziaren su-hiltzaileek tximiniek eragindako lau sutetan esku hartu zuten
Asteartea, 2007ko urriaren 2a.  Nafarroako Larrialdietako Agentziaren su-hiltzaileek joan den asteburuan lau aldiz esku hartu behar izan zuten, aurtengo udazkenean tximinietan gertatu diren lehenengo suteak itzaltzeko. Hain zuzen ere, lau esku-hartzeak larunbatean izan ziren: lehenengoa, 19:15ean, Hiriberriko Arozarena etxean; bigarrena, 20:45ean, Aurizberriko etxebizitza batean (Erroibarrean); hirugarrena, 21etan, Bakaikuko etxe batean; eta azkena, 21:40ean, Abaurrepeko eraikin batean. 


Ez zen zauriturik egon, eta kalte materialak tximinietan baino ez ziren gertatu, Nafarroako Gobernuaren su-hiltzaileak oso azkar aritu zirelako. Gainera, suhiltzaileek aspalditik ganbera termikoak erabiltzen dituzte, euren esku-hartzearen ondoren eraikinetan bero-gune sorrik gelditzen ez dela egiaztatzeko, ondoren beste suterik berpiztu ez dadin.  

Hala ere, eta horrela gertatu ohi da udazkena iristen denean, tximiniek eragindako suteen ondoriozko irteerak behin eta berriro errepikatzen dira, mota horretako larrialdien arrazoi asko prebenitu ahal izan arren, erabiltzaileek mantentze- eta arreta-neurri errazak hartuz gero. Askotan, tximinietan sortutako suteen arrazoiak eraikuntza makurrak edo diseinu desegokiak izaten dira. 

Hori guztia dela eta, Nafarroako Gobernuak, Nafarroako Larrialdietako Agentziaren bidez, tximinia duten etxebizitzetan bizi direnei zenbait gomendio eman nahi dizkie, bai sute horiek saihesteko, bai bat-batean sor daitezkeen suteek etxean edo auzokoengan kalterik ez eragiteko. Horretaz gain, etxebizitzen diseinatzaileei eta eraikitzaileei zuzendutako bestelako prebentzio gomendioak gehitu dira. 
Tximinien erabiltzaileei zuzendutako gomendioak
1. Sua maiz pizten bada, urtero tximiniaren tiroa garbitu (edo lan hori mantentze-enpresa bati agindu), eta hodiaren paretetara itsatsitako kreosota (kedarra) erabat kendu. Kreosota horrek hartzen du sua, hodiaren barruan garrak eraginez. 
2. Beti egur lehorrak erretzea komeni da, egur hezeek baino kedar gutxiago sortzen baitute. Hazkuntza moteleko espezieen (esaterako, haritza eta artea) egur gogorrek hazkuntza bizkorreko espezieen (esaterako, makala eta izeia) egur bigunek baino kreosota gutxiago sortzen dute. Halaber, egur gogorrek bigunek baino berotze-ahalmen handiagoa dute.
3. Tximinia duen gela ondo aireztatu, suak oxigenoa kontsumitu eta karbono monoxidoa sortzen baitu. Ondo aireztatuz gero, tiroa edo kearen mugimendu naturala hobetuko da hodiaren barrutik, eta ondorioz, karbono monoxidoa (gas toxikoa) erabat desagertuko da. 
4. Ez ipini alfonbrarik tximiniaren aurrean, batez ere aterik gabeko sua bada. Ez ipini lehortzeko arroparik aulki baten gainean, sua hartu dezake-eta erradiazioaren bidez jasotako beroaren eraginez. 
5. Erretzeko moduko material guztiak, esaterako altzariak, sutik metro batera ipini gutxienez. 
6. Gauean lotara joaterakoan ez utzi tximinia piztuta; izan ere, lotan gaudela sua pizten bada, babesik gabe egongo gara.
7. Tximinia duten etxe guztietan su-detektagailu bat ipintzea neurri ezin hobea da.
Diseinatzaileak eta eraikitzaileak
Beroa transmititzeko oinarrizko hiru erak hauek dira: eroapena, konbentzioa eta erradiazioa. Hirurek abiatzen dituzte suak tximinietan. Horregatik, tximiniak proiektatu eta egiterakoan, besteak beste, honako irizpideak kontuan hartzea gomendatzen da: 
1. Sua ondo babestuta eta isolatuta egon behar da, eroapenaren bidez lurrera transmititzen den beroa gutxitzeko. 
2. Tximiniaren ke-irteeraren tiroa edo hodia albait zuzenena izan behar da, ukondoak eta bat-bateko norabide-aldaketak baztertuta, keak goranzko mugimendu ona izan dezan eta gune beroak saihesteko. 
3. Tximiniaren hodia edo tiroa ondo isolatuta egon behar da, beroa paretatik ibilbide guztian ez transmititzeko. Hodia edo tiroa forjatik edo estalkitik igarotzen den puntuan pizten dira su gehien, askotan behar den moduan isolatuta ez daudelako. Pasabide horiek kontu handiz isolatu beharko lirateke. Aholku hori oso garrantzitsua da forjatuak edo egurrezko estalkiak dituzten tximinietan.
4. Ateak dituzten tximiniak egitea tximinia irekiak edo aterik gabekoak egitea baino seguruagoa da; izan ere, ateak kanpora jauzi egiten duten txinpartak geldiarazten ditu. 

